
				এই পৃষ্ঠাটোৰ বৈধকৰণ হৈছে
২৮
কুমৰ-হৰণ





জলপুষ্প থলপুষ্প তুলিল সকলে।

ইষ্টদেৱ হৰক পূজিলা কৌতূহলে॥

চিত্ৰলেখা নিত্যকৰ্ম্ম কৰি অৱসান।

উদৰ ভৰিয়া কৰিলেক জল পান॥

ভোজন সম্ভাৰ যিবা আনি আছে লগে।

ভোজন কৰিয়া উঠিলেক সেহি চেগে॥

ৰথ ডাকিবাক চিত্ৰলেখা ভৈলা সাজ।

আগে উপসন্ন যে নাৰদ মুনিৰাজ॥

কৃষ্ণসাৰ চৰ্ম্ম কটি মধ্যতে যে সাজে।

অক্ষসূত্ৰ কমণ্ডলু হাতত বিৰাজে॥

নাৰদক দেখি আতি চমকিত মনে।

ডেৱ দিয়া ৰথৰ নামিলা তেতিক্ষণে॥

জানুশিৰে প্ৰণামিলা নাৰদৰ পাৱে।

ঋষিক বুলিবে লৈলা আদৰিত ভাৱে॥

মহাতীৰ্থ স্নানিবাৰ পাইলো যত ফল।

তাতো দশ গুণ প্ৰভু পাইলো কৌতূহল॥

জানিলোহো মোহোৰ কাৰ্য্যৰ হৈব সিদ্ধি।

এবেসে জানিলো সুপ্ৰসন্ন ভৈল বিধি॥

ব্ৰহ্মাৰ তনয় তুমি দেৱ মহাবল।

কি কাৰ্য্যে আসিলা প্ৰভু কহিয়ো সকল॥

